
TATAKELAKUAN PEMBEKAL

PENGENALAN

QES Group Berhad dan semua anak syarikatnya (“QES”) komited sepenuhnya untuk
mematuhi semua undang-undang dan peraturan yang berkuat kuasa dalam menjalankan
perniagaannya, termasuk kewajipan ketekunan wajar dalam rantaian bekalan berkaitan
antirasuah, hak asasi manusia, keselamatan maklumat, amalan perdagangan adil, mesra
alam sekitar serta, serta pematuhan terhadap undang-undang buruh kanak-kanak.
Sehubungan itu, Tatakelakuan Pembekal QES (“Kod”) diperkenalkan bagi membantu
QES mengekalkan komitmen ini dengan menetapkan standard yang perlu dipatuhi oleh
semua pembekal QES, termasuk pekerja, ejen, subkontraktor dan wakil mereka
(“Pembekal”) dalam setiap urusan perniagaan.

Kod ini menetapkan standard kelakuan beretika untuk pekerja QES dan rakan
perniagaannya. la merangkumi 4 prinsip utama serta 11 bidang risiko yang dihuraikan
secara terperinci. Kod ini juga menekankan bahawa pematuhan adalah satu komitmen dan
tanggungjawab yang dikongsi bersama oleh semua pihak.

Kod ini terpakai kepada semua Pembekal QES dan menetapkan standard minimum yang
wajib dipatuhi. Kod ini turut diintegrasikan ke dalam kontrak bersama Pembekal.
Pembekal juga mungkin mempunyai kontrak individu dengan QES yang mengandungi
peruntukan atau persetujuan khusus berkaitan dengan standard ini. Sekiranya berlaku
percanggahan antara keperluan yang digariskan dalam undang-undang, kontrak individu
dan Kod ini, Pembekal mesti mematuhi keperluan yang paling ketat. Pembekal juga
bertanggungjawab untuk menyebarkan, menerangkan, serta memastikan pekerja, ejen dan
subpembekal mereka memahami Kod ini, serta mematuhi standard dan melaksanakan
ketekunan wajar yang ditetapkan.

Pembekal yang percaya bahawa mana-mana pekerja QES atau sesiapa yang bertindak bagi
pihak QES terlibat dalam perbuatan yang menyalahi undang-undang atau tidak wajar
berhubung urusan perniagaan dengan Pembekal hendaklah melaporkan perkara tersebut
kepada QES. Semua laporan akan dikendalikan secara sulit. Hubungan Pembekal dengan
QES tidak akan terjejas oleh sebarang laporan jujur mengenai salah laku yang berpotensi
berlaku.

QES akan menyediakan maklumat terkini mengenai Kod ini kepada para Pembekal dan
orang awam melalui penerbitan di laman sesawang korporat di www.gesnet.com.



http://www.qesnet.com/

AMALAN PERNIAGAAN

QES menghendaki semua Pembekal mematuhi segala undang-undang dan peraturan
kebangsaan serta antarabangsa yang berkuat kuasa dan mengamalkan standard etika
perniagaan dan peribadi yang tertinggi dengan bertindak secara berintegriti terbuka dan
Jjujur, termasuk:

Antirasuah dan Antikorupsi

Pembekal yang berurusan dengan QES atau bertindak bagi pihak QES mesti mematuhi
semua undang-undang dan peraturan antirasuah dan antikorupsi yang berkenaan. emua
bentuk rasuah, suapan, korupsi, pemerasan, penyelewengan dan amalan tidak beretika
dengan tujuan mempengaruhi proses membuat keputusan, sama ada proses tersebut
melanggar undang-undang yang berkuat kuasa atau tidak, adalah dilarang. Pembekal mesti
mengamalkan dasar toleransi sifar terhadap sebarang tingkah laku sedemikian. Pekerja
QES juga dilarang menerima sebarang hadiah, tanpa mengira nilainya, daripada Pembekal
sedia ada atau bakal Pembekal atau mana-mana syarikat sebagai pertukaran untuk
menjalankan perniagaan dengan QES.

Komunikasi

Pembekal tidak dibenarkan menggunakan nama, cap dagang, logo, grafik, atau imej QES
kecuali dengan kebenaran bertulis yang jelas daripada QES. Semua perjanjian penting
dengan pengedar, ejen dan Pembekal hendaklah didokumentasikan secara bertulis.

Maklumat Sulit

Pembekal yang diberikan akses kepada maklumat sulit sebagai sebahagian daripada
hubungan perniagaan dengan QES tidak boleh berkongsi maklumat tersebut dengan mana-
mana pihak lain kecuali dibenarkan oleh QES. Sekiranya Pembekal mengesyaki bahawa
maklumat sulit QES telah diakses secara tidak wajar, Pembekal hendaklah segera
memaklumkan kepada pihak hubungan mereka di QES dan menghentikan sebarang
pengedaran lanjut maklumat tersebut. Pembekal juga akan diminta menandatangani
Perjanjian Kerahsiaan dan Larangan Pendedahan (Confidentiality and Non-Disclosure
Agreement).

Percanggahan kepentingan

Pembekal hendaklah bertindak demi kepentingan terbaik QES dan menggunakan
maklumat, harta serta sumber QES semata-mata untuk manfaat QES dan menyokong
keperluan perniagaan QES. Sebarang kepentingan peribadi yang boleh dianggap
munasabah menjejaskan pertimbangan mereka dalam melaksanakan peranan di QES atau
yang boleh menimbulkan persepsi salah laku hendaklah didedahkan oleh Pembekal
dengan segera. Pembekal juga haruslah mengelakkan sebarang aktiviti di tempat kerja atau
di luar kerja yang boleh mengganggu tanggungjawab mereka kepada QES atau yang boleh
menjejaskan reputasi baik QES.

Persaingan Adil

Pembekal dilarang daripada terlibat dalam sebarang amalan antipersaingan, termasuk
penetapan harga, manipulasi jumlah jualan atau pembahagian pasaran secara artifisial
bersama pesaing pihak ketiga. Pembekal juga hendaklah mematuhi semua undang-undang
yang berkaitan dengan antitrust dan persaingan adil. Pematuhan terhadap undang-undang
dan prinsip persaingan adil merupakan sebahagian daripada budaya perniagaan QES dan
elemen penting dalam strategi perniagaan kami.

Harta Intelek

Pembekal diharapkan menghormati hak harta intelek dan melindungi semua maklumat
sulit, termasuk milik QES dan pelanggannya. Oleh itu, Pembekal mesti menguruskan
teknologi dan maklumat proses agar hak harta intelek sentiasa terjamin.

Pematuhan Undang-Undang Perdagangan

Penyediaan barangan seperti perkakasan, perisian, dokumentasi, kod sumber, data teknikal
atau teknologi lain di seluruh dunia dikawal selia oleh undang-undang perdagangan dan
sekatan kebangsaan serta antarabangsa yang mungkin menjejaskan operasi dalam pelbagai
cara. Penghantaran fizikal atau elektronik (dalam bentuk cetakan, melalui e-mel atau
laman web) merentasi sempadan atau pertukaran maklumat bertulis atau lisan antara
warganegara berlainan yang berada di negara yang sama, tertakluk dalam skop undang-
undang ini dan mungkin dikawal ketat. QES komited untuk mematuhi semua undang-
undang dan peraturan perdagangan serta sekatan yang berkuat kuasa ke atas operasinya,
termasuk kawalan eksport dan pematuhan kastam. Kami juga komited untuk menyediakan,
melaksanakan dan melaporkan urusan perniagaan antarabangsa secara tepat dan telus
kepada pihak berkuasa perdagangan. Kami mengharapkan Pembekal mematuhi semua
undang-undang serta peraturan perdagangan dan sekatan yang berkaitan dalam operasi
mereka sendiri, serta bekerjasama sepenuhnya dengan QES untuk memastikan pematuhan
peraturan di seluruh rantaian bekalan.

AMALAN PEKERJAAN

Kami mengharapkan Pembekal menjalankan aktiviti perniagaan mereka dengan
menghormati hak asasi manusia, sekurang-kurangnya mematuhi undang-undang
pekerjaan tempatan yang berkuat kuasa. Sekiranya undang-undang tempatan memberikan
perlindungan hak asasi manusia yang lebih rendah berbanding konvensyen antarabangsa
atau Kod ini, Pembekal hendaklah mematuhi standard yang lebih ketat sebagaimana
ditetapkan dalam konvensyen antarabangsa atau Kod ini.

Undang-Undang Buruh Tempatan

Semua aktiviti perniagaan Pembekal hendaklah mematuhi sepenuhnya kehendak undang-
undang nasional dan tempatan serta standard industri yang berkaitan dengan pekerjaan
dan pembuatan di negara berkenaan. Pembekal juga mesti dapat membuktikan bahawa
semua pekerja mempunyai kelayakan sah untuk bekerja di negara tersebut.

Kebebasan Berpersatuan

Pembekal hendaklah menghormati hak pekerja untuk berpersatuan atau tidak berpersatuan
dengan mana-mana kumpulan, seperti yang dibenarkan dan selaras dengan semua undang-
undang serta peraturan yang berkuat kuasa. Pembekal perlu mengamalkan sikap terbuka
terhadap aktiviti kesatuan sekerja dan kumpulan wakil pekerja, termasuk aktiviti
organisasi mereka. Wakil pekerja tidak boleh didiskriminasi dan mesti diberikan akses
untuk menjalankan tanggungjawab perwakilan mereka di tempat kerja.

Buruh Paksa, Perhambaan & Pemerdagangan Manusia

QES secara tegas melarang sebarang bentuk buruh paksa, ikatan hutang, buruh tidak
sukarela atau kontrak terikat, termasuk perhambaan moden dan buruh penjara seperti yang
ditakrifkan dalam Konvensyen Pertubuhan Buruh Antarabangsa (ILO) dan undang-
undang kebangsaan. Pembekal hendaklah memastikan semua pekerjaan dilakukan secara
sukarela dan pekerja berhak meninggalkan pekerjaan tanpa dikenakan penalti dengan notis
yang munasabah. Pembekal QES mesti melarang penggunaan buruh paksa atau buruh
tidak sukarela serta mengamalkan amalan pekerjaan yang selaras dengan konvensyen ILO
berkaitan buruh paksa dan undang-undang perhambaan moden.

Buruh Kanak-Kanak

Pembekal hendaklah mematuhi semua undang-undang buruh kanak-kanak yang berkuat
kuasa dan dilarang menggaji pekerja di bawah umur sah bekerja di negara berkenaan atau
sekiranya pekerjaan tersebut mengganggu keperluan persekolahan seperti yang ditetapkan
undang-undang tempatan. Istilah “kanak-kanak” merujuk kepada mana-mana individu di
bawah umur minimum sah bekerja seperti yang ditetapkan oleh pihak berkuasa tempatan.
Pembekal tidak dibenarkan menggaji pekerja di bawah umur 15 tahun walaupun umur sah
bekerja di negara tersebut lebih rendah.

Penggunaan buruh kanak-kanak adalah dilarang sama sekali dalam pengeluaran atau
mana-mana bahagian perniagaan. Walau bagaimanapun, program latihan atau perantisan
di tempat kerja dibenarkan selagi mematuhi semua undang-undang dan peraturan yang
berkuat kuasa. Selain itu, pekerja berumur di bawah 18 tahun tidak dibenarkan bekerja
pada waktu malam atau dalam keadaan berbahaya.

Tanpa Diskriminasi/Peluang Setara

Integriti dan rasa hormat adalah asas penting dalam nilai keterbukaan, keberanian dan
pemerkasaan kami. Kami menghormati semua individu tanpa mengira umur, kecacatan,
identiti jantina, ciri atau ekspresi jantina, status perkahwinan atau pasangan sivil,
kehamilan atau status sebagai ibu bapa, bangsa, agama atau kepercayaan, jantina, orientasi
seksual atau sebarang ciri lain yang dilindungi oleh undang-undang. Perbuatan membuli,
gangguan, diskriminasi dan tindakan balas dalam apa jua bentuk adalah dilarang sama
sekali.

Pembekal hendaklah komited untuk menyediakan tempat kerja yang bebas daripada
gangguan dan diskriminasi yang menyalahi undang-undang. Pembekal tidak boleh terlibat
dalam diskriminasi berdasarkan bangsa, warna kulit, umur, jantina, orientasi seksual, etnik,
kecacatan, kehamilan, agama, fahaman politik atau status perkahwinan dalam amalan
pengambilan pekerja dan pekerjaan seperti kenaikan pangkat, ganjaran dan akses kepada
latihan.

Hak untuk Rundingan Kolektif

Pembekal hendaklah mengiktiraf dan menghormati hak pekerja mereka untuk berunding
secara kolektif, seperti yang dibenarkan oleh undang-undang dan peraturan.

Penghapusan Waktu Bekerja Berlebihan

Pembekal mesti mematuhi semua undang-undang buruh, peraturan dan standard industri
yang berkuat kuasa berkaitan waktu bekerja dan rehat. Pembekal hendaklah memastikan
semua kerja lebih masa dilakukan secara sukarela dan berada dalam had maksimum yang
dibenarkan oleh undang-undang tempatan, serta dibayar mengikut kadar bayaran lebih
masa yang ditetapkan.

Hak kepada Gaji Minimum/Gaji Sara Hidup

Pembekal mesti memastikan pekerja menerima bayaran gaji yang adil dan munasabah,
sekurang-kurangnya mematuhi standard undang-undang dan industri yang berkuat kuasa.
Ini termasuk pematuhan terhadap gaji minimum, kadar bayaran kerja lebih masa dan
faedah lain yang diwajibkan undang-undang.

Gangguan & Penyalahgunaan

Pembekal hendaklah memastikan pekerja mereka tidak tertakluk kepada gangguan
psikologi, lisan, seksual atau fizikal ataupun sebarang bentuk penderaan, serta mematuhi
semua undang-undang berkaitan gangguan dan penderaan pekerja.. Pembekal mesti
mempunyai polisi dalaman yang melarang gangguan atau penyalahgunaan pekerja beserta
proses disiplin yang jelas.

Sebarang ancaman gangguan atau penyalahgunaan juga dilarang sama sekali. Pembekal
yang melibatkan pasukan keselamatan untuk aktiviti perniagaan hendaklah melarang sama
sekali penggunaan keganasan dan mesti memastikan semua aktiviti keselamatan
dijalankan selaras dengan undang-undang.

3.10 Kepelbagaian & Kesaksamaan

QES merupakan majikan yang mengamalkan peluang sama rata dan mengharapkan
Pembekal turut mengamalkan prinsip yang sama dalam pengambilan, latihan, ganjaran,
kenaikan pangkat dan penamatan pekerjaan berdasarkan bakat, keupayaan, kesediaan
bekerja serta kriteria yang dibenarkan oleh undang-undang. QES juga menggalakkan
kepelbagaian dalam operasinya dan mengharapkan Pembekal mewujudkan persekitaran
kerja yang inklusif.



3.11 Pampasan Pekerja

Pembekal mesti memastikan semua pekerja diberi pampasan yang adil selaras dengan
undang-undang kebangsaan dan tempatan yang berkuat kuasa. Ini termasuk bayaran kerja
lebih masa, bayaran premium serta gaji setara bagi kerja yang setara serta larangan
terhadap amalan diskriminasi dalam imbuhan.

Gaji mestilah dibayar sekurang-kurangnya pada kadar minimum yang ditetapkan oleh
kerajaan atau pihak berkuasa/industri yang berkaitan, mengikut mana yang lebih tinggi.

Bayaran gaji perlu dibuat secara tetap seperti yang dipersetujui dalam kontrak pekerjaan
disertakan dengan slip gaji atau dokumen rasmi yang jelas menyatakan butiran pampasan.

Pembekal juga bertanggungjawab memastikan pekerja memahami dan menerima semua
faedah yang menjadi hak mereka di sisi undang-undang, termasuk cuti bersalin atau cuti
bapa, cuti bergaji, dan perlindungan insurans sosial. Sebarang potongan gaji yang tidak
dibenarkan oleh undang-undang atau dibuat tanpa persetujuan pekerja adalah tidak sah.
Semua tindakan tatatertib pula hendaklah direkodkan dengan teratur.

4 PENGGUNAAN TENAGA

QES komited untuk mengurangkan kebergantungan kepada bahan api fosil dan
menurunkan jejak karbon di sepanjang rantaian nilai. Pembekal QES hendaklah
mengambil langkah sewajarnya untuk meminimumkan penggunaan sumber serta
memastikan kecekapan tenaga. QES juga menggalakkan pembekal, sejauh yang boleh,
melaksanakan inisiatif peralihan kepada tenaga boleh diperbaharui, termasuk penggunaan
kenderaan jimat tenaga serta pelaburan dalam tenaga solar, angin dan hidroelektrik.

S IMPAK PERUBAHAN IKLIM TERMASUK EMISI CO2/GHG

Pembekal QES digalakkan mengambil langkah proaktif untuk mengurangkan pelepasan
gas rumah hijau melalui peningkatan prestasi dan kecekapan tenaga. Apabila diminta, dan
sekiranya praktikal, pembekal hendaklah menyediakan data berkaitan pengangkutan dan
pengedaran produk oleh pihak ketiga, termasuk pergerakan antara pembekal tier 1 dengan
operasi mereka sendiri, serta dari titik jualan hingga ke pengguna akhir, termasuk runcit
dan penyimpanan.

6 PENGGUNAAN AIR

Pembekal QES digalakkan mematuhi standard dan amalan terbaik yang berkaitan
kecekapan tenaga, penggunaan dan pengurusan air untuk pembekalan komoditi dan
peralatan.

ISU BIODIVERSITI

Pembekal hendaklah berusaha melindungi dan memelihara biodiversiti, serta berusaha
menjana kesan positif terhadap kelestarian alam sekitar di kawasan operasi mereka dan
meneruskan usaha ini dalam mana-mana projek masa hadapan.

ISU ALAM SEKITAR

Dalam usaha berterusan untuk meminimumkan kesan negatif terhadap alam sekitar,
pembekal hendaklah mengambil langkah berjaga-jaga dan mengamalkan amalan mesra
alam dengan mengambil kira impak perubahan iklim. Semua undang-undang, peraturan
dan standard antarabangsa yang berkaitan dengan alam sekitar mesti dipatuhi. Sebarang
keperluan tambahan khusus kepada produk atau perkhidmatan yang dibekalkan kepada
QES seperti yang dinyatakan dalam reka bentuk dan spesifikasi produk juga mesti dipatuhi.

Bagi pembekalan komoditi dan peralatan, pembekal QES digalakkan mematuhi standard
dan amalan terbaik yang berkenaan berkaitan dengan kecekapan tenaga, penggunaan air,
pengurusan air, perlindungan alam sekitar termasuk meminimumkan impak terhadap
biodiversiti, Sekatan Bahan Berbahaya (RoHS), pengurusan sisa termasuk pengurusan
sisa elektronik dan amalan kitar semula.

Pembekal juga digalakkan mempunyai sistem pengurusan dan kawalan dalaman yang
mencukupi untuk memastikan pematuhan terhadap polisi ini. Tahap keberkesanan sistem
pengurusan tersebut hendaklah sepadan dengan saiz, kerumitan dan risiko perniagaan
masing-masing.

Komitmen jangka panjang QES terhadap perlindungan alam sekitar dan pengurusan isu
alam sekitar secara aktif, terbuka dan beretika sentiasa memenuhi dan sering melebihi
kehendak undang-undang serta peraturan yang berkuat kuasa. QES sentiasa berusaha
mencegah pencemaran serta mengurangkan kesan alam sekitar daripada produk dan
perkhidmatan kami sepanjang reka bentuk, perolehan, pembuatan, penggunaan dan akhir
hayatnya. Kami juga mengharapkan rakan niaga dan pembekal untuk berkongsi komitmen
kami terhadap alam sekitar.

PENCEGAHAN PENCEMARAN

Pembekal hendaklah sentiasa menambah baik pengurusan alam sekitar bagi

mengurangkan penggunaan sumber semula jadi, meminimumkan sisa dan mencegah
pencemaran dari punca asal.

PENGURANGAN SISA

Pembekal QES mesti mempunyai amalan pengurusan sisa yang mantap untuk memastikan
semua sisa dikendalikan, disimpan, dirawat dan dilupuskan dengan betul sepanjang
rantaian bekalan. Jika berkemungkinan, pendekatan kitaran semula dengan penekanan



11

12

kepada kebolehkitar semula, ketahanan dan kebolehbaikan mesti diamalkan selama
mungkin bagi mengurangkan keperluan mendapatkan sumber baharu.

PENGGUNAAN SUMBER

Pembekal digalakkan untuk mematuhi peraturan yang berkaitan dengan mineral konflik.
Pembekal mesti memastikan mereka meminimumkan penggunaan pencemar organik
berterusan (POP), merkuri dan sebarang bahan lain yang berbahaya terhadap alam sekitar.
Pemerolehan, penggunaan, pengurusan, penyimpanan dan pelupusan bahan-bahan
tersebut mesti direkodkan dengan jelas serta dilakukan mengikut undang-undang negara
dan antarabangsa.

STANDARD KESIHATAN DAN KESELAMATAN

Pembekal mesti menyediakan persekitaran kerja yang selamat dan bersih dengan
mengambil kira amalan terbaik industri dan sebarang risiko khusus di tempat kerja.
Langkah mencukupi hendaklah diambil untuk mencegah kemalangan dan kecederaan
dengan meminimumkan setakat yang munasabah punca bahaya yang wujud dalam
persekitaran kerja. Pekerja mesti diberi latihan keselamatan dan kesihatan secara berkala
dan direkodkan, termasuk latihan ulangan bagi pekerja baharu atau yang ditukar jawatan.
Jika penginapan disediakan, ia hendaklah bersih, selamat dan memenuhi keperluan asas
pekerja.

12.1 Persekitaran Tempat Kerja

Pembekal hendaklah menyediakan persekitaran kerja yang selamat dan sihat kepada
semua pekerja, serta jika ada, keadaan tempat tinggal yang sesuai. Ini termasuk, sekurang-
kurangnya, air minuman yang bersih, tandas yang mencukupi dan bersih, pengudaraan
yang baik, laluan keluar kecemasan, peralatan keselamatan asas, kit pertolongan cemas,
akses kepada rawatan perubatan kecemasan serta pencahayaan yang mencukupi di tempat
kerja. Pembekal hendaklah memastikan semua pekerja menerima komunikasi dan latihan
mengenai perancangan kecemasan dan amalan kerja selamat. Selain itu, pembekal perlu
mempunyai sistem yang berkesan untuk mencegah, mengesan dan mengurus sebarang
risiko yang boleh menjejaskan keselamatan, kesihatan dan kesejahteraan pekerja. Segala
kemudahan mesti dibina dan diselenggara mengikut standard yang ditetapkan oleh
undang-undang kod, dan peraturan kebangsaan atau tempatan yang berkuat kuasa.

Rekod berkaitan sistem keselamatan dan kesihatan, latihan, serta sebarang kemalangan
atau insiden hendaklah disimpan dengan teratur mengikut keperluan undang-undang atau
standard industri.



12.2 Kemalangan dan Keselamatan Pekerja

Pembekal hendaklah memastikan komunikasi berkaitan keselamatan disampaikan dengan
jelas serta memupuk budaya kerja yang mengutamakan keselamatan. Latihan yang
bersesuaian perlu diberikan bagi mengurangkan risiko kemalangan. Selain itu, pembekal
wajib menyediakan peralatan pelindung diri (PPE) yang mencukupi dan memastikan
pekerja memahami cara penggunaannya dengan betul.

LATIHAN KESEDARAN ESG

Pembekal digalakkan menyediakan latihan kesedaran berkaitan prinsip Alam Sekitar,
Sosial dan Tadbir Urus (ESG) kepada semua kakitangan, khususnya mereka yang
bertanggungjawab menlaksanakan penilaian berkala, serta memastikan komitmen sosial
dan alam sekitar syarikat disampaikan dengan berkesan kepada semua pekerja.

AUDIT

Pembekal mesti mengekalkan rekod, buku dan akaun yang tepat serta telus bagi
membuktikan pematuhan terhadap undang-undang, peraturan yang berkuat kuasa dan Kod
ini. QES berhak mengesahkan tahap pematuhan pembekal melalui lawatan tapak, soal
selidik, atau permintaan dokumen. Jika QES menyedari sebarang tindakan atau keadaan
yang tidak mematuhi Kod ini, pembekal hendaklah menyediakan tindakan pembetulan
dan pencegahan. Pembekal juga bertanggungjawab memastikan operasi dan aktiviti
perniagaan mereka mematuhi undang-undang yang terpakai kepada QES selaras dengan
Kod ini.

PERTANYAAN

Sekiranya terdapat sebarang pertanyaan mengenai Tatakelakuan Pembekal ini, Pembekal
boleh menghubungi menghubungi QES di talian 603-5882 6668 (Jabatan SCM).



